
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Г. Дамдин монголчлов.

	Хавтасны зураг:  Маковский, Владимир Егорович (1846-1920)-ийн “Ходынкийн хохирогчид”

	  

	ХОДЫНКА

	 

	— Чиний энэ зөрүүд занг би ер ойлгохгүй байна. Маргааш Вера авгайтайгаа цуг үзэсгэлэнд шууд очоод л цөмийг санаа амар үзэж болох байтал заавал нойр алдаж байгаад л «Олны дунд» дотор очихын хэрэг юу байгаа юм бэ? Бер чамайг хүргэж өгнө гэж надад хэлсэн гэж би чамд хэлсэн шүү дээ. Тэнд чи хатан авгай шиг л эрх дураараа байх болно гэж эрхтэн дархтан бүхэнд хоосон хээнцэр тайж Павел Голицын гэж алдаршсан «Рина» гэгч, өөрийн охин 23 настай Александртаа хэлэв. 

	Энэ яриа 1896 оны тавдугаар сарын 17-ны үдэш Москва хотноо, эзэн хаан ширээнд суух ёслолын баярын өмнө болов. Рина гэдэг нь хажуугаас нь харахад өлсгөлөн, махчин шувуу шиг монхор хамартай, үзэсгэлэнтэй чийрэг хүүхэн бөгөөд дээдсийн сайхан зугаалгыг сонирхохоо аль хэдийн больсон нь үнэндээ өөрийгөө бүр дээд зэргийн эмэгтэй гэж тооцдог ба ардчин гэдэг байжээ. Рина бол эцгийн ганц эрх танхи охин учир юу хүссэнээ хийдэг байв. Одоо тэр эцгийнхээ хэлснээр олны зугаалгад төрлийн дүүтэйгээ хамт үд дунд биш, харин өглөө эрт гарахаар бэлтгэж байгаад, тэднийхээс явсан хүмүүсийн хамт улаач ба түүний туслагч болон, хашаа цэвэрлэгч нартайгаа цуг яв гэсэн тухай яахыгаа эргэлзэн сууна. 

	— Аав аа би ард олныг харж суухгүй, харин тэдэнтэй хамт байхыг хүсэж байна. Залуу хаантай тэд ямар харьцаатай байгааг нь үзэхийг хүсэж байна. 

	Нэг удаа ч гэсэн болохгүй гэж үү дээ... 

	— За дураараа бол, би чиний зөрүүд занг мэднэ шүү. 

	— Хайрт аав минь битгий уурла. Би болгоомжтой явна. Алек надаас салахгүй гэдгийг чамд амлая. 

	Энэ арга башир, аавд нь хэчнээн аймшигтай, зэрлэгдүү байсан боловч тэр зөвшөөрөхгүй байж чадсангүй. 

	— Тэгвэл яах вэ ав гэж, тэргийг чинь авч болох уу гэсэн түүний энэ асуултад тэр хариулж, Ходынка хүрээд буцаагаарай гэв. 

	— За тэгье тэгье гэж хэлээд эцэгтээ ойртов. Тэр заншлаараа охиныгоо хэрээсэлж өгөхөд охин нь түүний том цагаан гарыг үнсэв. Тэгээд тэд салав. 

	 

	 

	Тамхины фабрикийн нэрт ажилчин Мария Яковлевнагийн байранд энэ үдэш бас л маргаашийн зугаалгын тухай яриа болж байв. Емельян Ягодын тасалгаанд гаднаас орж ирсэн нөхөд нь хэдийд явцгаахыгаа ярилцаж байлаа. 

	— Цагтаа унтахгүй бол сэрэхгүй унтаж хоцорно доо гэж зэргэлдээ тасалгаанд суудаг хөгжилт жижигхэн Яша хэлэв. 

	— Яагаад унтахгүй байх вэ гэж Емельян хариулаад, — Үүрээр гарцгаана, хүүхдүүд тэгж хэлцгээсэн гэв. 

	— За, унтахад ч унтана. Харин Семеныч чи, юу ч гэсэн сэрээгээрэй. 

	Семеныч Емельян сэрээхийг зөвшөөрөөд ширээнээсээ торгон утас авч гэрлээ ойртуулаад зуныхаа пальтоны ханзарсан товчийг хадаж гарав. Ажлаа дуусаад, сайн хувцсаа засаж тавиур дээр тавиад, савхин гутлаа цэвэрлэж, дараа нь өөрөө утгыг нь ч ойлгодоггүй буюу ердөө ч сонирхож яваагүй «эцэг», «бурхан төрүүлэгч» гэдэг хэдэн залбирал уншиж мөргөөд, гутал ороолтоо тайлж хяхнагч орныхоо үнгэлдсэн дэвсгэр дээр хэвтэв. 

	«Яалаа гэж!» тэр бодов. Хүмүүст аз жаргал гэж байдаг юм. Хонжворт сугалаа ч яг таарч болно шүү. (Ард олны дунд, бэлгээс гадна бас хонжворт сугалаа тарааж өгөх юм гэдэг яриа тарсан байв) «Тэгээд 10 мянга бол яах вэ. Ядахдаа 500 рубль ч гэсэн дээ. Тэгвэл ч: Хөгшдөдөө явуулж, эхнэрээ ажлаас нь гаргах сан. Бас ёстой нэг сайн цаг худалдаж авмаар байна. Бас өөртөө, эхнэртээ үстэй дээл хийх сэн. Ажил хийгээд л байдаг хийгээд л байдаг, юу ч байдаггүй, хэвээрээ л байх юм.

	Тэгээд, зун эхнэртэйгээ цуг Александровын цэцэрлэгт явж байхад түүнийг согтуу байна гэж аашлан барьж авсан, нөгөө цагдаа явж байх шиг, тэр цагдаа ч цагдаа биш, харин генерал болчхоод, түүн тийш инээж, гуанзанд оруулж, хөгжим сонсгохоор дуудаж байх шиг. Тэр хөгжим нь яг цаг цохих адил дуугарч байх шиг зүүдлэв. Семенычийг сэрэхэд цаг чахран дуугарч байлаа. Эзэгтэй Мария Якевлевна, хаалганы цаана ханиалгаж байх сонстов. Цонхоор өчигдрийн шиг харанхуй биш гэгээтэй болсон байлаа. 

	«Унтаж орхих вий дээ» гээд

	Емельян босож, тасалгааны цаана хөл нүцгэн очоод, Яшийг сэрээв. Тэгээд хувцаслаж толгойдоо тос түрхэн самнаад, хагархай толинд харав. 

	«Зүгээр, сайн байна. Ийм байхад хүүхнүүд дурлана. Гэвч тэгж марзганахыг хүсэхгүй байна даа» гээд эзэгтэй тийш очиж өчигдрийн ярьсан ёсоор, шуудайд хуушуур, хоёр өндөг, утсан мах, хагас шил архи хийгээд, дөнгөж үүр хаяарахтай зэрэг тэд Яшийн хамт хашаанаас гарч Петровын цэцэрлэгт очихоор явав. Тэд хэдүүлхнээ явсан биш. Энд тэндээс гарч ирсэн хөгжилтэй зугаатай олны дотор оров. Хүүхдүүд араас нь гүйцгээж зүг бүрээс үй олон хүн гарч, яг нэг замаар явцгаана. 

	Тэгээд Ходынкийн талбайд ч хүрэв. Тэнд талбай дүүрэн хүн эрээлэн бараалан харагдана. 

	Бас янз бүрийн газраас утаа гарна. Үүрээр хүйтэн байсан учир хүмүүс мөчир, модны тайрдас олж түүдэг гал түлж байв. 

	Емельян ч нөхөдтэйгөө тэнд очиж бас түүдэг гал асааж сууцгаагаад архи зуушаа гаргалаа. Удалгүй тунгалаг сайхан наран мандав. Бүгд хөгжилтэй болж, дуу дуулан элдвийн юм ярилцаж, инээлдэн бие биеэ дооглож дулаацан, юм бүхэнд сэтгэл хөдөлцгөөн баярыг хүлээнэ. Емельян нөхөдтэйгөө архи ууж, тамхи татаад, улам ч хөгжилтэй болов. 

	Цугларагсад бүгд гоёлынхоо хувцсыг өмсөцгөөсөн ажээ. Гэвч гоёсон ажилчид тэдний эхнэрүүдийн дунд, баячууд, худалдаачид, эхнэр, хүүхдүүдтэйгээ үзэгдэж байх нь ялгавартай харагдана. Энд бас өөрийн хүслийг хангах сан гэдэг бодлоос баярлаж жавхаатай болсон Рина Голицына мөн олны дунд байв. Тэр, ард олонд итгэл болон ширээнд сууж байгаа хааны баярыг ёслолцон дүү Алектайгаа хамт түүдэг галуудын дундуур явж байв. 

	— Сайхан авгайд баяр хүргэе гэж фабрикийн залуу ажилчин амандаа шилэн хундагаа ойртуулж, — Манай талх давснаас амс л даа гэв. 

	— Баярлалаа. 

	— Өөрсдөө идэцгээ гэж Алек нутгийнхаа заншлаар хэлээд цааш явав. 

	Тэд үргэлж, урд талын суудалд суудаг заншилтай учир нягтарсан олны дундуур чихэлдэн явсаар талбайг өнгөрч, (сайхан цэлмэг өглөө байсан боловч, хүмүүсийн амьсгаанаас талбайг өтгөн манан бүрхэхээр тийм олов хүмүүс байв). Шууд үзэсгэлэн тийш явцгаав. Гэвч тэднийг цагдаа нар оруулсангүй... 

	— Сайн байна. Яах вэ буцаад тийшээ явъя гэж Рина хэлэв. Бас тэд дахиад бөөгнөрсөн олны зүг явцгаав. 

	 

	 

	Цаасан дээр дэлгэсэн зуушаа тойрон, нөхөдтэйгөө хамт сууж байгаа Емельян, юу өгч байгаа тухай дотогш ороод ирсэн фабрикийн танил ажилчны яриаг, — Худал, худал гэж хариулав. 

	— Албаар биш, зүгээр өгч байна. Биеэрээ харсан. Сүлжээ сав, шилэн аяга бариад явж байна гэж би чамд хэлж байна. 

	— Аргагүй шүү дээ, хамтран бүтээгчид шельмүүд шүү дээ. Тэд яах вэ. Хэнд л өгөх гэвэл, түүндээ л өгнө. 

	— Уухай энэ ч юу вэ. Тэгж хуулийн эсрэг болдог юм гэж үү?

	— Болдог, болоод л тэр дээ. 

	— За, нөхөд өө, явцгаая. Тэднийг хараад юу хийх вэ. 

	Цөм босоцгоов. Емельян үлдсэн архитай шилүүдээ эмхлэн аваад нөхдийнхөө хамт урагшаа явав. Түүнийг 20 алхам ч яваагүй байтал хүмүүс шахцалдан, явахад бэрхтэй болов. 

	— Юунд түлхэлцээд байгаа юм бэ?

	— Уухай, чи бас юунд түлхлэн шахаад байгаа юм бэ?

	— Уухай чи ганцаар байгаа юу?

	— За боль доо.

	— Бурхан минь дарчихлаа гэж эмэгтэй хүний дуу сонсогдлоо. Нөгөө талаас хүүхэд ч хашхирах сонсогдлоо. 

	— За чи эх дээрээ оч...

	— Уухай чи юу гэнэ ээ? Аль эсвэл чамд ганцаараа явмаар санагдаа юу?

	— Цөмийг тараагаад авчина. Байз, би тэдэн дээрээ л очъё. Юу гэгчийн шулмууд вэ!

	Энэ бол Емельян ингэж хашхирч байжээ. Өргөн бөгөөд тэнхээт цээжээ хүчлэн ханхалзуулж, тохойгоор ёврон чадлынхаа хэрээр хажуу дахь хүмүүсийг зайлуулаад, яах ч учраа мэдэхгүй олны дундуур л явсаар байтал, явж болоод байхад нь, урагшаа улам түлхлэн явлаа. Ар өвөрт нь яваа хүмүүс улам л шахаж байлаа. Урагшаа гарчихъя гэхэд, явахын аргагүй шахцалджээ. Тэгээд хашхирцгааж л, ёолцгоож л, уйлалдацгааж л байв. 

	Емельян шүдээ чанга гэгчээр зууж, хөмсөг зангидан үг дуугүй гутарсан ч үгүй, хүч суларсан ч үгүй, урдхыгаа түлхсээр удаан ч гэсэн хөдөлсөөр л байлаа. 

	Гэнэт цөм дайвалзан найгаад жигд урагшаа хөдөлсний дараагаар баруун тийш түрэлцэн хөдлөв. Емельян тийшээ хартал ямар нэгэн юм нисэх мэт болон хоёр, гурваараа бөөн хүмүүсийн дунд унаж байх нь үзэгдлээ. Энэ чухам юу болохыг Емельян ойлгож амжаагүй байтал, дэргэдхэн байсан хүмүүсийн нэг нь хүмүүс рүү шидэж эхэллээ шүү, муухай чөтгөрүүд чамайг бэлгийн зүйлс дүүрсэн шуудайнууд шидэгдэн унаж байсан тэр газарт хашхиралдаан, инээлдээн, орилолдоон сонстож байлаа. Хэн нэгэн хүн Емельяны сүвээ рүү нь өвдтөл ёворлоо. Емельян улам их ууртай болов. Тэгж өвдсөнөө ч их юманд тоолоогүй байтал харин хөл дээр нь гишгэв. Цоо шинэ пальто нь юунд огтлогдсоныг бүү мэд, урагдаж орхив. Түүний зүрхэнд уур хилэн бадарч, бүх хүчээрээ өмнөх хүмүүсийг түрсээр түлхэн явлаа. 

	Гэтэл тэнд ямар нэгэн юм болсон бололтой. Юу болсны нь учрыг Емельян ойлгож чадсангүй. Өмнөх хүмүүсийн нь нуруунаас өөр юу ч үзэгдэхгүй байснаа гэнэт түүний өмнө бүх юм нээгдэн харагдах боллоо. Түүний нүдэнд бэлгийн зүйлсийг түгээхээр бэлтгэн барьсан майхнууд үзэгдэв. Юм харсандаа бахархан баярласан боловч тэр баярлалт нь агшин зуур өөрчлөгдөв. Учир нь түүний хөлд ухагдсан нүхнүүдэд хүмүүс зарим нь босоогоор, зарим нь дөрвөн хөллөн унаж байсан бөгөөд шахцалдсан хүмүүс бие бие дээрээ давхралдан сунацгааж, Емельян ч өөрөө хүн дээр, түүн дээр ч араас нь хүмүүс унаж байхаар нь сая учрыг ойлгов. Түүнийг ойчиход дээрээс нь тэрмэн хувцастай эмэгтэй, түүний дээрээс уначихсан явдал тун аймшигтай хэрэг боллоо.

	Емельян сэгсэрч орхиод гэдрэг эргэх гэсэн боловч, араас зүүгдэн дарчихсан тул хүч нь ч алдрав. Урагшаа хүчлэн явах гэтэл хөл дор нь ойчсон хүмүүс зөөлөн оргин гишгэгдэж, хөлөөс нь зууралдан хашхиралдаж байлаа. Тэгэхлээр нь чих дүлий, нүд балай, хүмүүс дээгүүр гишгэлсээр урагш зүтгэлээ. 

	— Ах дүү нар аа, алтан цаг аваач. Ах дүү нар аа авраач гэж түүний дэргэдэх хүн хашхирав. 

	Емельян «Одоо цагтай хөөцөлдөх үе биш» гэж бодоод, ухсан нүхний нөгөө талд гарах болов.

	Сэтгэлд зөвхөн хоёрхон бодол төрөв. Гэлээ ч гэсэн хоёулаа зовлонтой хэрэг байлаа. Нэг нь: өөрийнхөө төлөө, өөрийн амьдралын төлөө догдлон тэмцэгч бодол, нөгөөх нь саваагүйтэн дарж байгаа хүмүүст уур нь хүрч яах билээ гэсэн бодол байлаа. Майхнуудад хүрч хонжворт билет бүхий бэлгийн зүйлстэй шуудайгаас авах гэсэн бүр анхандаа тавьж гарсан зорилго нь үүний зэрэгцээгээр бодогдож, түүнийг татаж байлаа. 

	Майхнууд ч одоо тод харагдаж байна даа, артельчдын заримаас майхнуудад хүрч амжигсдын хашхиралдаан орилолдоон сонстохын хамт нүхэн дээгүүр тавьсан банзан гаралтаар хүмүүсийн хөлийн чимээ пижигнэн, өмнөх хүмүүс нь мушгиралдан байлаа. 

	Емельян хүчээ гарган ахитал хөл дор нь хүүхэд хашхиран уйлах сонсогдсон бөгөөд сүүлдээ бүр хөлийн нь хооронд бархирч байлаа. Майхан хүрэхэд 20 алхмаас илүүгүй газар үлдээд байлаа. Емельян хөл рүүгээ харав. Сэгсгэр үстэй, уранхай цамцтай хүүхэд түрүүлгээ хараад орилсоор хөлөөс нь зууралдаж байсныг Емельян харж, хөлөөс нь татан авлаа. Өөрийн төлөө буюу хүмүүст уурсаж байсан Емельяны зүрхэнд бүр өөр зүйл бодогдов. Тэр хүүхдийг өрөвдөх сэтгэл төрөөд бөхийж, түүнийг гэдэс доогуур нь тэврэн авсан боловч, арын нь хүмүүс түлхэн шахсанд арай л унасангүй, хүүхдийн гараас лавхан барьж тэврээд хамаг хүчээрээ мөрөн дээрээ тавиад авч явлаа. 

	— Аль нааш түүнийгээ гээд, Емельяны тэргийг хөтлөгч хүн хүүхдийг аваад, бөөгнөрсөн олны дээгүүр өргөн гаргав. 

	— Хүмүүсийн дундуур ороод гүйгтүн. 

	Тэр хүүхэд хүмүүсийн дундуур шахцалдан нэг далдран, нэг гарч ирэн, заримдаа хүмүүсийн толгой, мөр дээгүүр дамжсаар улам улам холдож байхыг Емельян харж байв. Емельян явсаар л байв. Хөдлөхгүй байж ч болохгүй байлаа. Гэлээ ч гэсэн түүний бэлгийн зүйлсээс олж авах, майханд хүрэх гэсэн бодол алга болсон байв. Харин нөгөө хүүхэд, хаашаа ч бүү мэд алга болчихсон Яша, нүхний дээгүүр гарахдаа харсан олон хүмүүсийн үймэлдэж, шахцалдан түлхэлцэж байгаа тухай бодож явав. 

	Майханд ч хүрчээ. Тэгээд шилэн аяга хүүдий хоёрыг олж авсан боловч түүндээ төдийлөн их олзорхон баярласангүй. Энд түгээсэн зүйл дууссан явдал түүнийг баярлуулав. Амьсгаа авч, бас хөдөлж болох болов. Энд эдэлж байгаа энэ үзсэн зовлон нь түүний баярласан сэтгэлийг төөрүүлж бас судалтай уранхай плать, товчтой шаахай өмссөн, задгай шаргал үстэй эмэгтэйг тэр энд харлаа. Тэр авгай эгц түрүүлгээ харан хөл нь чанх дээш гозойн хэвтэж байлаа. Нэг гар нь ногоон дээр, нөгөө гараа цээжин дороосоо сарвалзуулна. Царай нь үхэгсдийн царай шиг зэвхийрэн хөхөрчээ. Энэ эмэгтэй бол хааны үзэсгэлэнгийн хайсанд хамгийн түрүүнд шахагдан даруулсан эмэгтэй байлаа. 

	Емельяныг харахад түүний дэргэд хоёр цагдаа зогсоод ямар нэгэн тушаал өгөөд байгаа бололтой байлаа. Тэр дор нь казакууд давхилдан ирж, дарга нь тэдэндээ ямар нэгэн тушаал өгсөнд, тэд Емельяны хамт зогсож байсан хүмүүсийн зүг харайлган ирж тэднийг ар тийш нь цугларагсдын өөд хөөв. 

	Емельян дахиад цугларагсдын дунд оров. Дахиад л шахцалдаан болж түрүүчийнхээс улам хэцүү болсон байлаа. 

	Дахиад эмэгтэйчүүд, хүүхдийн орилолдоон, хашхиралдаан, дахиад л нэг хэсэг хүмүүс нь нөгөө хэсгээр дэвсгэр болгон гишгэлэв. Орилолдоон, хашхиралдаан, гишгэлдэхгүй байж ч болмооргүй байлаа. 

	Емельян олон зүйл ч бодсонгүй. Харин эндээс эсэн мэнд амиа хаацайлан гарч, тамхиа татах, архи уухыг л жигтэй их бодож байлаа. Энэ хүсэл бодол нь ч биелэгдэж тамхиа ч татаж, архиа ч ууж гэнэ дээ. 

	Гэвч Алек Рина хоёртой ийм юм болсонгүй. Бөөгнөрөн тойрч суусан хүмүүсийн дундуур, эмэгтэйчүүд, хүүхдүүдтэй тийм ч юм болно гэж бодсон ч үгүй явж байтал гэнэт бүх майхан руу дайран артельчид хууль бусаар бэлгийг тарааж байна гэлцээд гүйлдэв. 

	Рина эргэн харж амжилгүйгээр Алекаас салж холдчихов. Түүнийг бөөн хүмүүс хаашаа ч юм аваад явж байлаа. Рина аймшигтайгаар сандрав. Дуугүй байхыг оролдсон боловч чадсангүй. Өршөөхийг гуйн хашхирав. Гэвч аврал байсангүй, түүнийг улам улам шахаж, плать нь урагдан, дэрвэгэр малгай нь үсрэн унав. Рина чухам юу болж байгааг хэлж ч чадахгүй байлаа. Тэгтэл цаг нь оосортойгоо гараас нь мултран ойчих шиг болов. 

	Хэдийгээр түүнд тамир тэнхээ байсан боловч сэтгэл дотор нь бухимдан сандарсандаа амьсгалж ч чадахгүй байлаа. Хувцас хунар нь урагдан ноорч, аргаа барж ядаж байтал казакууд дайран ирээд цугларагсдыг хөөн тарааж эхлэхэд түүний бие суларч ухаан нь балардав. Ингэж балардан унаснаас хойш юу болсныг ер юу ч мэдсэнгүй. 

	 

	 

	Түүнийг ухаан ороход түрүүлгээ хараад ногоон дээр хэвтэж байлаа. Мастер бололтой сахалтай, уранхай пальто өмссөн ямар нэгэн хүн, өмнө нь явган сууж, нүүр лүү нь ус цацаж байв. Нүдээ нээхэд нь нөгөө хүн залбираад, үс рүү нь шавшин шүршиж байжээ. Энэ бэл Емельян юм. 

	— Би хаана байна? Та чинь хэн бэ?

	— Ходынка дээр байна. Би хэн бэ гэж үү? Би хүн байна. Намайг ч бас ингэж орхилоо доо. Тэгсэн ч манай ах цөмийг тэсвэрлэнэ дээ гэж Емельян хэлэв. 

	— Харин энэ чинь юу билээ? гэж өөрийн гэдэс дээр байгаа зэс мөнгийг харж Рина заав. 

	— Энэ бол улсууд, таныг үхэж гэж бодоцгоогоод оршуулсан хэрэг. Харин би хараад үгүй, үхээгүй байна гэж бодсон юм. Тэгээд ус шүршиж байгаа юм. 

	Рина өөрийгөө ажтал бүх бие нь шалавчсан, хувцас нь урагдчихсан, цээж нь нүцгэрсэн тул ичисхийтэл нөгөө хүн үүнийг мэдээд бүтээв. 

	— Зүгээр, хүүхэн гуай, амьд үлдэнэ. 

	Улсууд ч тулж ирэв. Цагдаад Рина өндийж суугаад хэний хэн гэгч хаана суудгаа мэдэгдэв. Тэгээд Емельян морин тэрэг эрэхээр явав. 

	Бүр олон хүмүүс цугларав. Емельяныг морин тэргээр ирэхэд Рина босов. Түүнийг суулгах гэсэн боловч тэр өөрөө суучхав. Рина зөвхөн өөрийн урагдаж шалбарсанд ичиж байлаа. 

	— Тэгээд дүү чинь хаана байна? гэж ойртож ирсэн эмэгтэйчүүдийн нэг нь Ринагаас асуув. 

	— Мэдэхгүй, мэдэхгүй гэж Рина зовуурьтай өгүүлэв. Дайралт эхлэхтэй зэрэг Алек, бөөн хүмүүс дундаас гарч амжаад, гэртээ ямар ч гэмтэлгүй буцаж ирж гэж мэдэв. Рина гэртээ ирээд, 

	— За даа, тэр намайг аварчээ гэж Рина хэлээд, — Хэрэв тэр байгаагүй бол би яах байсныг бүү мэд гээд, — Таныг хэн гэдэг вэ? гэж тэрээр Емельяны зүг харав. 

	— Намайг уу? Намайг даа. 

	— Тэр чинь, хатагтай шүү гэж түүнд эмэгтэйчүүдийн нэг нь "баян шүү" гэв. 

	— Надтай хамт аав дээр очъё, танд аав маань баярлах болно, баяр хүргэнэ. 

	Емельян, би 200 мянган төгрөг ч олж авалгүй энэ хүүхнээр солигдож орхивол дэмий байх гэж гэнэт бодогдоод:

	— Уухай бас уу. Үгүй авхай минь өөрөө л яв. Яалаа гэж над баяр хүргэх билээ дээ.

	— Үгүй зүгээр дээ, би тайвширч чадахгүй хэрэг болно шүү дээ. 

	— Авхай минь баяртай, бурхан минь. Харин миний пальтог битгий аваачаарай. 

	Тэр залуу дун цагаан шүдээ яралзуулан хөгжилтэй инээмсэглэхэд Рина өөрийн амьдралд тохиолдсон хамгийн хэцүү бэрхшээлт явдлыг бодолхийлэн байв. Энэ авгай, Ходынкийн талбай, энэ хүүхэнтэй юу гэж ярилцсанаа санаж бодохоор л Емельянд энэ амьдралаас түүнийг гаргах тийм хөгжил баясгалантай бодол төрдөг байж билээ. 

